
གཟའ་པ་སངས།

གལ་ཏེ་སྙན་ངག་འདི་ནི་ནོར་ཞིག་ཨེ་ཡིན།།
ཡིན་ན་རི་ཀློང་བསྐལ་པའི་རྒྱང་རིང་ཞིང་ནས།།
གསེར་དངུལ་མུ་ཏིག་འོད་ཟེར་ལམ་ལམ་འཕྲོ་བཞིན།།
བྱིན་ཆགས་ཕྱྭ་གཡང་དཔལ་གྱིས་ཚུ་རོལ་འབྲིད་དུས།།
མཚོ་རླབས་ཡོམ་ཡོམ་སྐྱོམ་པའི་རླབས་ཕྲེང་ངོགས་ཀྱི།།
གདོང་མཆོང་གྲུ་པ་ཆུང་ཆུང་ང་རང་ཡིན་སྲིད།།
གཟིངས་འཐོར་མཚོ་མོར་ནུབ་པའི་འཇིགས་པ་བསྐྱུར་ཏེ།།
རླབས་ཀྱི་ལམ་འཕྲང་རེ་རེ་ཕར་ཕར་བརྒལ་དུས།།
མཚོ་ཇག་ཆུ་སྲིན་འཕྲད་ན་སྔོན་མའི་ལས་ཡིན།།
སྤྲིན་སྟེང་ཉི་འོད་ལྡེ་བའི་བྱ་ཁྱུང་ལས་དབང་།།
མཚན་དཔེའི་གཟི་བྱིན་འབར་ཡང་རེ་ཞིག་མི་དབང་།།
ཤུགས་དྲག་མོས་པས་དཀའ་བ་སྲོག་དང་བསྡོས་ནས།།
མི་ཡུལ་འགྲིམས་པའི་དོན་པོར་རང་གི་ནུས་པས།།
རིན་ཆེན་གླིང་ནས་གཡུ་ཆུང་རུམ་གང་བཏུས་ཏེ།།
གངས་དཀར་ལྷ་མོ་སྒེག་པའི་རྒྱན་ཆར་ཡོང་ན།།
གཤིན་རྗེའི་བཀའ་ཆད་ཕོགས་ཀྱང་ཧ་རྒོད་བྱ་ཆོག།
གལ་ཏེ་སྙན་ངག་འདི་ནི་འཇའ་ཞིག་ཨེ་ཡིན།།
ཡིན་ན་མཐའ་མེད་ནམ་མཁའི་དབྱིངས་ཀློང་དེ་ནས།།
སྣ་ལྔའི་ལྟད་མོ་དང་བཅས་ལྷམ་མེར་གསལ་ཏེ།།
སྡུག་གི་སྤྲོས་པ་སྟོང་བའི་དགའ་བདེ་འགྱེད་དུས།།
མཐིང་སྨུག་སྦྲ་གུར་འཁྲིས་ཀྱི་བྱིས་པ་སྣབས་ལུག།
འཇའ་ཚོན་རྩེད་ཆས་མོས་པའི་ང་རང་ཡིན་སྲིད།།
ཕ་དང་ཨ་ཁུའི་གཏམ་ལ་མཐའ་གཉིས་སྤངས་ཏེ།།
སྤང་དང་ཆུ་མོ་བརྒལ་ཞོར་ཡར་མར་འདུར་དུས།།
རྔུལ་ཆུ་གདོང་ནས་དཀུ་ཡང་གོམ་འགྲོས་མི་དལ།།
དཀར་པོ་ནམ་མཁའི་སྤྲིན་དང་རི་ཟོམ་ན་བུན།།
གཉན་པོ་རླུང་ལ་དབང་བས་འདུན་པ་མི་འཆོར།།
ནམ་ཞིག་ལག་པས་མ་ཟིན་དབྱིངས་སུ་ཡལ་ཏེ།།
སྲོག་གི་རྒྱུན་ཐག་འདིས་ཀྱང་ནུབ་རིར་འཁྱུད་ནས།།
འབྲོ་ས་གབ་ཐབས་མེད་པར་ལྔ་ལམ་འདྲུད་དུས།།
བག་མེད་སྦྱོར་བ་མཆིས་ན་བཏང་སྙོམས་དོར་བཞག།
ཐབས་རྡུགས་མིག་ཆུ་མི་གཏོང་རང་ལམ་རང་འཐད།།

༼ གཞི་ཚང་ཟླ་བ་གྲགས་པ། ༽

ངས་སྤྲིན་གསེབ་ན་ནམ་འཕང་གཅོད་
པའི་རྒོད་པོ་ཁྱུ་གཅིག་མཐོང་སོང་ལ། ངས་ས་
སྟེང་ན་བག་ཡངས་སུ་རྒྱུ་བའི་ཤྭ་བ་ཁྱུ་གཅིག་ཀྱང་
མཐོང་བྱུང་། ངས་ཁྲོན་ཞབས་ན་བག་ལ་ཞ་བའི་
སྦལ་བ་སྐོར་ཞིག་མཐོང་སོང་ལ། ངས་བྲག་ངོས་
ན་གཟན་རྩྭ་འཚོལ་བའི་ར་མ་ཁྱུ་གཅིག་ཀྱང་
མཐོང་བྱུང་།

བྱ་རྒོད་ཀྱིས། ངས་གནམ་གྱི་ཁ་ཞེང་
གཤོག་འགྱུར་གྱིས་མི་ཆོད་ཀྱང་། བྱ་ལུས་བླངས་
བ་ནས་འཆི་བའི་བར་རང་དབང་གི་འཕུར་
མཚམས་གཏན་ནས་འཇོག་མི་སྲིད་དེ། ནམ་ཞིག་
གཤོག་ཟུང་ཟད་ནས་སྒྲོ་སྤུ་དག་ཀྱང་ཚར་ན།
རླུང་གི་སྤུ་གྲིའི་རྣོ་དབལ་ལ་བསྙེགས་ནས། ལུས་
པོ་འདི་རླུང་ལ་སྤུར་དགོས་ཏེ། རྒོད་པོའི་རང་
སྣང་དང་ལས་དབང་ཨ་སྔོན་ཁོ་ནར་དབང་ཞིང་།
ཨ་སྔོན་མེད་ན་རྒོད་པོར་ངར་སེམས་དང་གཤོག་
འགྱུར་མེད་ལ། རིན་ཐང་དང་ཕུགས་ཀྱི་སྙེག་
གནས་ནི་དེ་བས་ཀྱང་མེད་ཟེར།

ཤྭ་བ་ན་རེ། རང་བྱུང་ཁམས་ཆེན་མོའི་
བྱམས་བརྩེ་ལ་ཡལ་བ་མེད་པས། ངས་ལྷིང་
འཇགས་ཀྱི་རྩྭ་ཐང་འདི་ནས་རྩྭ་ཆུའི་དཔལ་ལ་
རོལ་ཏེ་རང་གི་ཚན་གསུམ་གྱི་བཀྲེས་ལྟོགས་
བསལ་ན་དེས་ཆོག། ད་ལྟ་གཅན་གཟན་དང་
འཕར་སྤྱང་གི་གྲིབ་མ་ཙམ་ཡང་མི་མཐོང་བས།
རི་བོང་གནམ་ལྡིབས་ཀྱི་སྡུག་བསྔལ་བྱེད་པ་

ལས་མགོ་བོ་བསྒུར་ནས་རྩྭ་ཆུར་རོལ་དང་།
ལས་ཤིག་ཡོད་ན་ལམ་ཞིག་ཡོད་པ་དཔེ་རེད།
ད་ལྟ་སོས་དལ་བག་ཕེབས་སུ་ཡོད་
དུས། སེམས་ཀྱི ་

ཁུར་པོ་གཞོགས་སུ་དབོགས་ལ་སྐྱིད་ཉལ་བྱོས་
དང་དེས་དགའ་ཟེར།

སྦལ་བ་ན་རེ། གནམ་གྱི་ཁ་ཞེང་ལ་ཁྲོན་
པའི་དོང་ཁ་ཙམ་ལས་མེད་པས། དེ་ལ་སྨོན་པའི་
དགོས་པ་ཅི་ཡོད། བྱ་རྒོད་ནི་གླེན་པ་གཏི་ཐུག་
ཅིག་སྟེ། རང་གི་མི་ཚེ་རླུང་ལ་སྤུར་བཞིན། དོན་
ངོ་མའི་བདེ་སྐྱིད་ཅི་ཡིན་གཏན་ནས་མ་ཚོར། ངོ་
མ་སྙིང་རེ་རྗེ་ཨང་། ང་ནི་ཁོ་རང་ནང་བཞིན་རྒྱལ་
ཁམས་ཟེར་བ་འགྲིམས་འདོད་མེད་ལ། འགྲིམས་
ཀྱང་དེ་ལ་སྙིང་པོ་ཅི་ཡོད། ང་ལ་མཚོན་ན་ཁྲོན་
པའི་ཞབས་ཀྱི་འགྲན་རྩོད་མེད་པའི་ཁོར་ཡུག་
འདིར་དགའ་ཞིང་། འདི་རུ་ད་གཟོད། ཡོད་
ཚད་ཀྱི་བདག་པོ་ང་ཁོ་ན་ཡིན་ལ། ང་ལས་ལྷག་པ་
དང་ང་ལས་སྐྱིད་པ་སུ་གང་ཡང་མེད་དེ། ཟས་
འཛོམས་གོས་འཛོམས་ཀྱི་བདེ་སྐྱིད་ངོ་མ་ཟེར་བ་
འདི་ལྟ་བུ་ཞིག་ལ་གོ་དགོས་ཟེར།

ར་མ་ན་རེ། ང་ནི་གཡང་གཟར་གྱི་བྲག་
ངོས་ལ་འགོ་བར་དགའ་སྟེ། བྲག་སྨད་ནས་བྲག་
སྐེད་དང་། བྲག་སྐེད་ནས་བྲག་འགོའི་བར་སུས་
ཀྱང་མི་རྙེད་པའི་ཞིམ་མངར་གྱི་གཟན་རྩྭ་གང་
མང་ཞིག་ཡོད་ལ། གནའ་དེང་མའི་དུས་སུ། ང་
ནི་ལུག་ལྟར་བདེ་ས་ནས་འདུག་རྒྱུར་དགའ་ཡང་།
གཡང་གཟར་ངོས་ཀྱི་གཟན་རྩྭ་དེ་དག་གི་བསླུ་
བྲིད་ཀྱིས་ད་སྐབས་ཀྱི་ང་ནི་དབང་མེད་དུ་བྲག་
ངོས་སུ་མི་འགོ་ཐབས་མེད་བྱུང་། འགོ་བཞིན་
འགོ་བཞིན་ང་ལ་མཐོ་སར་
སྙེ ག ་

པའི་གོམས་གཤིས་ཤིག་ཆགས་ཤིང་། གོམས་
གཤིས་དེ་ཡིས་རྨས་སྐྱོན་དང་སྲོག་ཆད་བཟོས་
མྱོང་ལ། གཟན་རྩྭ་དང་རྒྱལ་ཁ་ཡང་གང་མང་
ཐོབ་མྱོང་། དེའི་ཕྱིར་ངེད་ར་མའི་ཚོགས་ཀྱིས་མི་
རབས་ནས་མི་རབས་སུ་རྒྱུན་མཐུད་དེ་བྲག་ངོས་
ལ་སྙེག་པ་ད་གཟོད་ཕུགས་ཀྱི་འདུན་མ་རུ་སྒོམ་
ཡོད་ཟེར།

དུས་རབས་ཀྱི་འགྱུར་བས་ཁོར་ཡུག་ལ་
ཤུགས་རྐྱེན་ཐེབས་ཤིང་། ཁོར་ཡུག་གིས་མིའི་
བློ་རྒྱ་དང་མིག་རྒྱང་། སེམས་ཁམས་དང་
གནས་སྟངས་ལ་འགྱུར་བ་འབྱུང་། གནོན་
ཤུགས་མེད་ན་སྒུལ་ཤུགས་མེད་ལ། སྒུལ་ཤུགས་
མེད་ན་འགྲན་སློང་མེད། འགྲན་སློང་མེད་ན་
འཕེལ་རྒྱས་མེད་ལ། འཕེལ་རྒྱས་མེད་ན་རྗེས་
ལུས་ཐེབས། རྗེས་ལུས་ཐེབས་ན་རྡུང་རྡེག་ཉོ་
ཞིང་། རྡུང་རྡེག་གིས་ཉམས་རྒུད་དུ་གཏོང་།
ཁོར་ཡུག་མི་འདྲ་བའི་མིས་རང་གི་གནས་བབ་
ལ ་ངོས་འཛིན་སྟངས་དང་མཐར་ཐུག་གི ་
དམིགས་འདུན་ལ་སྙེག་སྟངས་ཀྱང་མི་འདྲ། དེ་
བས་རྣམ་དཔྱོད་ཀྱི་དབལ་ཁ་རྣོ་བའི་ཁྱོད་ནི་བྱ་
རྒོད་ཅིག་བྱེད་དམ་ཤྭ་བ་ཞིག་བྱེད། ཡང་ན་
སྦལ་བ་ཞིག་བྱེད་དམ་ར་མ་ཞིག་བྱེད།

༼ ཁྲི་ཟླ་གཞོན། ༽

ཤིན་ཏུ་སྲབ་ཀྱང་ཕྱི་ནང་མི་མཐོང་པ།།
འཇའ་དང་གུར་ཁུང་མིན་ན་ཞེ་མི་ཚིམ།།
རླུང་དང་སེར་བུས་སྤུར་ཞིང་སེང་རས་གཡོ།།
སྤྲིན་དང་མེ་ལྕེ་མིན་ན་མཁོ་མི་སོད།།
ཆར་དང་མེ་ཏོག་འཁྱུད་པའི་སྐྱེད་ཚལ་གྱི།།
མིང་དང་ངོ་སོ་མེད་ན་དོན་མི་འགྲུབ།།
ཙག་དང་སད་ཀྱིས་གཙེས་ན་སེམས་གཅོང་བ།།
བཀྲེས་དང་སྐོམ་པས་མནར་ན་མདོག་འཆོར་བ།།

ན་དང་རྒུད་པས་གླགས་ན་ཡིད་སྨྲེང་བ།།
བདེ་བའི་དོན་དུ་སྡུལ་བསྔལ་མྱོང་དགོས་པས།།
འཛིན་པ་མེད་ན་ལུས་སེམས་གུ་རེ་ཡངས།།
བརྩེ་བའི་སླད་དུ་དྲན་གདུང་མྱོང་དགོས་པ།།
ཕན་ཚུན་སླད་དུ་དྲན་གདུང་ལྕི་དགོས་པ།།
འཛོམ་པའི་ཆེད་དུ་སྡུལ་བསྔལ་འཁུར་དགོས་པ།།
བྲལ་བའི་ཆེད་དུ་ན་ཟུག་ཚོར་དགོས་པ།།
གྱེས་པའི་དོན་དུ་ན་ཟུག་གླེང་དགོས་པ།།

རང་གཉིས་དོན་དུ་དམ་ཚིག་གཙང་དགོས་པས།།
ཚིག་རྐང་མནའ་ཡིས་གླན་ན་ཞེ་བདེ་བས།།
མི་ཤིགས་རྡོ་རྗེའི་མདུད་པ་ལྕགས་ལ་མདུད།།
མི་འགྱུར་གཡུང་དྲུང་རི་མོ་བྲག་ལ་རྐོ།།
དམ་བཅའ་མེད་ན་གཏན་ཚིགས་ཆུ་རིས་ཡིན།།
ཁྲེལ་གཞུང་མེད་ན་ཕྱི་ཐག་གློག་འགྲོས་ཡིན།།

༼ གཡུ། ༽

སྤྲིན་དཀར་ཕང་ཕུང་གཡོ་བའི་རྗེས། །
ཉམས་དགའི་དབེན་པའི་རི་སུལ་ནས། །
ངོ་མཚར་འཕྲུལ་བའི་ཟླ་གཞོན་གྱིས། །
རྟེན་འབྱུང་རིགས་པའི་སྣང་བ་འཁྱིལ། །

ཉམས་རྟོག་མེ་དྲོད་མགུར་ལ་བླང་། །
ངོ་མཚར་སྒྱུ་མའི་སྣང་བརྙན་འདི། །
གཟུངས་འཛིན་སྣང་བའི་ཞེན་པ་རུལ། །
ཞི་བ་དབེན་པའི་རི་སུལ་འགྲིམས། །

འཁོར་འདས་གཉིས་ཀྱི་ས་མཚམས་ནས། །
ཆོས་ཉིད་རིག་པའི་དབྱིངས་སུ་ཤར། །
རྒྱུ་འབྲས་ལམ་གྱི་འབབ་སྟེགས་ནས། །
རིག་འཛིན་མཆོད་པའི་བརྡ་གླུ་གསན། །

དབྱངས་ཀྱི་ངག་གི་ས་ཆེན་གཤེགས། །
གཉུག་མའི་ཚིག་གི་ལྷོད་ཆ་དཀྲོལ། །
དོན་དམ་དབུས་ཀྱི་ལམ་སར་རྙེད། །
འདི་ནི་རིགས་སྨྲའི་དཔྱོད་པའི་དཔལ། །

དོན་དམ་དབུ་མའི་སྒྲ་དབྱངས་ཀྱིས། །
ཀུན་རྟོག་སྣང་བའི་འཆར་སྒོ་བཀག། །
ཀུན་རྫོབ་སྒྱུ་མའི་གླུ་དབྱངས་ཀྱིས། །
སྤྲོས་པའི་ཞེ་འཛིན་རབ་ཏུ་བཅིངས་། །

ཐུན་མཚམས་སྒྱུ་མའི་ངལ་གསོ་ནས། །
ཚོར་ཤེས་རླུང་བུ་ཡར་ལ་ལྡང་། །
མགྲིན་པའི་རྩ་མདུད་གྲོལ་བ་ན། །
འདུ་འབྲལ་འཁོར་བའི་ས་ན་ལྡོག །

དགེ་ལེགས་ཉི་མའི་འཆར་ཡན་གྱིས། །
དགྱེས་འཛུམ་པད་མའི་ཞལ་སྒོ་ཕྱེས། །
མངོན་དགའི་ལྷ་ཡི་ཁང་བཟང་དུ། །
བསམ་གཏན་ཞི་བའི་ལམ་སར་བསྙེགས། །

སྒྱུ་འཕྲུལ་དྲ་བའི་མེ་ལོང་ངོས། །
བརྩེ་ཆེན་མེ་ཏོག་མཆོད་པའི་གཉེན། །
གདོད་མའི་རྒྱལ་ས་འདི་དག་ནས། །
བདེན་གསུང་ཚངས་པའི་ང་རོ་མཆེད། །

དགོངས་པའི་སྣང་བ་རྩལ་དུ་རྫོགས། །
སྙིང་རྗེའི་འོད་ཀྱི་གཟི་བྱིན་འབར། །
བསྐྱེད་རྫོགས་ཉམས་སུ་བླང་བ་ན། །
སྐུ་གསུམ་དག་པའི་འབྱམས་སུ་ཀླས། །

ཐུགས་ཀྱི་སྐྱེད་ཚལ་ཡངས་པོ་ནས། །
ཤེས་རབ་མེ་ཏོག་གྲོལ་བའི་ཞིང་། །
རྟོགས་བརྗོད་ངག་གི་འཁྲི་ཤིང་ལ། །
རྨད་བྱུང་ཚིག་གི་མཛེས་རྒྱན་སྤྲས། །

༼ ཁམས་པ་རབ་དབྱངས། ༽

གླེགླེན་པའིའི་གླེགློའུ་བཤད་།
རྟེན་འབྱུང་སྒྱུ་མའི་

མགྲིན་གླུ།

ང་དང་སྙན་ངག་བར་
གྱི་ལས་འབྲེལ།

གཏམ་དྲང་སྲོང་ལྡེམ་དགོངས་མ།

ངག་མི་ཁྲོལ་བའི་བྱེའུ་དེས།
རང་ཉིད་གཟེབ་ཏུ་བཅུག་པར་སྒུག་ཡོད་འདུག།

ང་རང་གཉིད་ལས་སད་དུས།
ཚོད་ཚོད་ལ་རང་ངོ་མི་ཟིན་པའི་སྙན་ངག་དེའི།
དྲི་མ་དེར་སྣོམ་ཙམ་བྱས་ཀྱང་།
སེམས་སུ་འདི་འོ་སྙམ་པ་ཅི་ཡང་མ་བྱུང་།

ངས། བྱེའུ་དེ་རྨི་ལམ་ལས་མཐོང་བ་ཡིན་ནམ་སྙམ།
ཅི་ཡིན་མི་ཤེས་ཏེ།
གང་ལྟར་ངས་མིག་བཙུམས་ཐེངས་རེར།
བྱེའུ་དེའི་ཡ་ང་བའི་མིག་ཟུང་
མཐོང་ཡོང་གིན་འདུག།

༼ ཐོར་བུ། ༽

བྱེའུ།


